Enstriksyon Vil Malden yo
Nan dat 10 me 1776, Chanm Reprezantan Massachusetts la (Kongrè Pwovensyal la) te mande tout vil nan Massachusetts pou yo te òganize yon asanble vil pou yo konnen opinyon pèp la sou kesyon endepandans parapò ak Grann Bretay. Yo te mande pou yo bay reprezantan yo enstriksyon konsènan kesyon sa a. Pandan tout mwa me ak mwa jen an, vil yo te voye repons yo. Prèske tout te dakò pou yo pran endepandans yo. Finalman, nan dat 3 jiyè 1776, Chanm Reprezantan Massachusetts la te vote pou Endepandans, san yo pa t menm konnen ki desizyon yo te deja pran lavèy nan Filadèlfi. Men repons vil Malden te bay, yon dokiman yo rele Enstriksyon Malden yo oswa Deklarasyon Malden lan, jan sa te ekri nan rejis ofisyèl vil la.
Nan yon asanble ofisyèl abitan vil Malden, nan Massachusetts, te fè nan dat 27 me 1776, yo te vote san okenn opozisyon pou yo bay reprezantan yo enstriksyon sa yo.
Pou Mesye Ezra Sargeant
Mesye,
Yon rezolisyon Onorab Chanm Reprezantan an te pran dènyèman, kote yo te mande diferan vil nan koloni sa a pou yo fè konnen sa yo panse sou kesyon endepandans Amerik la, se sa ki fè n ap ba ou enstriksyon sa yo jodi a. Te gen yon epòk, Mesye, kote nou te renmen Wa a ansanm ak pèp Grann Bretay la ak tout afeksyon yon pitit genyen pou paran li; nou te santi glwa yo se te glwa pa nou tou; nou te pataje kè kontan yo ak lapenn yo; avèk kè kontan nou te bay peyi manman nou tout fwi travay nou yo, epi san okenn ezitasyon nou te bay san nou ak richès nou pou defann kòz yo.
Se konsa nou te santi nou anvè Grann Bretay toutotan li te kontinye jwe wòl yon peyi manman anvè nou; nou te santi nou kontan nan relasyon ki te makonnen nou ansanm nan, epi nou pa t janm swete wè relasyon sa a kraze; men santiman nou yo chanje kounye a, epi pi gwo dezi nou genyen nan fon kè nou se wè Amerik vin yon peyi ki lib e endepandan.
Menm moun ki pi dou yo ka fache lè yo sibi enjistis san rezon. Se kalite enjistis sa yo menm Grann Bretay te fè koloni sa yo sibi. Wa a ansanm ak sèvitè l yo te pretann yo gen dwa fòse nou peye taks san konsantman nou; epi yo te itilize mwayen ki san pitye epi ki enjis nan dènye limit pou yo te rive fè sa yo vle a. Foli politik gouvènman an pouse yo voye bato lagè ansanm ak lame nan Amerik la. Yo fè sa pou yo prive nou de kòmès nou yo, pou yo masakre frè ak sè nou yo, pou yo fè nou pè epi fòse nou soumèt devan yo, epi pou yo tabli yon rejim tiranik nan Amerik la. Konsa, pouvwa Wa a t ap tèlman vin gran, sa t ap ba li mwayen pou li mete pèp Grann Bretay la anba jouk li.
Plan sa a te rive nan moman ki pi grav la nan dat 19 avril, yon jou nou p ap janm bliye. Nou toujou sonje jou trajik sa a; rèl frè nou yo k ap rann dènye souf yo toujou sonnen nan zòrèy nou! Nou wè flanm dife k ap boule kay kote yo t ap viv anpè yo k ap monte anlè nan syèl la. Nou tande san yo k ap rele anba tè a pou mande vanjans, epi k ap mande nou, si nou gen respè pou memwa yo, pou nou pa janm gen okenn relasyon ankò ak yon wa ki ka tande jan y ap masakre pwòp pèp li san sa pa di l anyen, epi k al dòmi ak kè poze pandan san yo chita sou konsyans li. Jan yo mennen lagè sa a fè sa k nan kè nou an vin pi fò toujou; zak pirataj, asasina, vòl ak move lafwa te parèt aklè nan fason sòlda Wa a yo te aji. Yo atake yon seri vil san defans epi yo kraze yo nèt; mazi vil Charlestown nou wè chak jou devan je nou toujou fè n sonje sa. Rèl vèv yo ansanm ak timoun ki pèdi paran yo ap mande n pou nou tande soufrans yo; yo mande pou yon men kè sansib siye dlo nan je yo, epi pou nepe peyi yo tire revanj pou enjistis yo sibi yo. Pandan anpil tan nou te gen espwa ke lespri pèp britanik la t ap leve ankò pou fè yo defann dwa pa yo ansanm ak dwa pa nou, epi fè bandi awogan ki te pilonnen dwa sakre lèzòm epi pase diyite pèp la anba pye peye pou sa yo fè a. Men nou te espere anven; yo pèdi lespri bonjan endiyasyon yo. Se poutèt sa, avèk mepri, nou koupe tout relasyon nou ak wayòm esklav sa a; nou di Grann Bretay yon dènye orevwa.
Si nou ta chache jwenn yon antant avèk yo jodi a, nou gen rezon pou nou kwè ke sa t ap fini ak libète Amerik la nèt. Nou pa t ap pran tan pou nou pran menm move abitid koripsyon ak debòch ki fè pèp britanik la tonbe anba yon dominasyon san lalwa. Si yo ta remete nou nan menm sitiyasyon nou te ye an 1773 la; si se gouvènè yo ki ta gen pouvwa pou mete moun nan pòs epi kòmande lame a, atizana nou, kòmès nou ak pwodiksyon nou yo t ap pran gwo kou. Sa ki pi rèd la, lavi tout moun ki te pran angajman pou defann peyi yo t ap an danje.
Pou rezon sa yo, ansanm ak anpil lòt nou ta ka bay ankò, nou vin gen konviksyon ke jenerasyon jodi a pa t ap ranpli devwa yo anvè Bondye, pitit pitit yo ak pwòp tèt pa yo, si yo pa ta tabli yon repiblik amerikèn. Se sèl fòm gouvènman sa a nou swete wè ki tabli; paske nou p ap janm aksepte soumèt devan okenn lòt Wa pase Sila a ki, akoz sajès li, bonte li ak jistis li ki san limit, se li menm sèl ki merite gen yon pouvwa ki pa gen limit.
Nou pale ak tout kè nou sou koze enpòtan sa a, men nou pa gen entansyon bay lòd; nou gen yon konfyans total nan sajès ak entegrite Kongrè Kontinantal la. Se avèk plezi nou sonje dosye sa a se nan men yo li ye; epi kounye a, Mesye, nou mande w pou w ba yo pi gwo garanti a, si yo ta deklare Amerik la kòm yon repiblik ki lib e endepandan, moun ou reprezante yo ap soutni epi defann desizyon sa a rive jouk dènye gout san yo ak dènye pyès lajan yo.

